
Na stwórtu njeźelu spótnego casa
Lätare

BIBLISKI VOtum – GRONO tYźENja

Jo-lic až pšenicne zernko do zemje njepadnjo a njezamrějo, wóstanjo 
same; gaž pak zamrějo, pśinjaso wjele płodow.

Jan 12, 24

EPIStOLa

w drugem lisće Pawoła na Korintarjow we 1. stawje

3 Chwalony buźi Bog, Wóśc našogo Kněza Jezom Kristusa, Wóśc zmilnosći 
a Bog wšyknogo trošta, kótaryž nas troštujo we wšyknej našej tešnosći, 
4 aby tež my mógali troštowaś tych, kenž su we wšakej tešnosći, z tym 
samym troštom, z kótarymž smy my troštowane wót Boga.
5 Tak ak te śerpjenja Kristusa na nas pśidu, tak buźomy teke bogaśe 
troštowane pśez Kristusa. 6 Gaž pak mamy tešnosć, ga se stawa wam to 
trošta a strowja dla. Mamy-li trošt, pón stawa se to k wašomu troštoju, 
kótaryž se mócny hopokažo, gaž teke wy te same śerpjenja ze sćerpnosću 
pśenjasośo, kenž teke my śerpimy. 7 A naša naźeja stoj twarźe za was, 
pśeto wěmy: tak ako maśo źělbu na tych śerpjenjach, změjośo teke źělbu 
na tych troštowanjach.

2. Korintarje 1, 3–7

EwaNGELIum

pla Jana we 12. stawje

20 Běchu pak žedne grichiske mjazy tymi, kótarež běchu na tu góru pśišli, 
aby se pśemódlili na tom swěźenju. 21 Te stupichu k Filipusoju, kenž z 
Betsaidy w Galilejskej běšo, a pšosachu jogo a gronjachu: "Kněžo, my 
kśěli raźi Jezusa wiźeś." 22 Filipus pśiźo a groni to Handrošoju, a Filipus 
a Handroš powěźejotej to Jezusu. 23 Jezus pak wótegroni jima a źašo: 
"Cas jo pśišeł, aby se cłowjeka Syn rozkšasnił. 24 Zawěrno, zawěrnje ja 
źeju wam: Jo-lic až pšenicne zernko do zemje njepadnjo a njezamrějo, 
wóstanjo same; gaž pak zamrějo, pśinjaso wjele płodow. 25 Chtož swójo 
žywjenje lubo ma, buźo jo zgubiś; a chtož swójomu žywjenju na tom 
swěśe gramujo, ten buźo jo hobchowaś až do nimjernego žywjenja.
26 Chtož co mě słužyś, ten źi za mnu; a źož ja som, tam dej teke byś mój 
słužabnik. A chtož buźo mě słužyś, togo buźo mój Wóśc cesćiś."

Jan 12, 20–26

móDLItwa

1. Kněz Jezus Kristus, ty sy pśed nami šeł drogu pósłušnosći a sy pśez 
smjerś nimjerne žywjenje dobył. Pšosymy tebje: Mócuj nas, až za 
tobu źomy a płody njasomy w sćerpnosći, kenž ty z Wóścom a ze 
swětym Duchom se kněžyš wót nimjernosći do nimjernosći. Amen.

2. Kněz Jezus Kristus, ty sy twójo žywjenje za nas do smjerśi dał, my 
pak comy swójo žywjenje zdźaržaś. Njewóstaj nas samych, ale wzej 
nas sobu na twójej droze, aby namakali pšawe žywjenje. Tebi buźi 
cesć do nimjernosći. Amen.


